
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Бешанковіцкі раён 

 

Тэрыторыя Бешанковіцкага раёна была поўнасцю акупіравана фашысцкімі захопнікамі 

9 ліпеня 1941 года. За час акупацыі ў раёне спалены 34 вёскі, з іх 4 не адрадзіліся. На прымусовыя 

работы ў Германію было вывезена больш за 2 тысячы чалавек. За гады вайны загінула 10276 

жыхароў раёна. 

На тэрыторыі раёна вялі барацьбу з акупантамі 1-я Віцебская (2-га складу), 2-я Беларуская 

імя П. К. Панамарэнкі (2-га складу), «За Савецкую Беларусь», імя А. Ф. Данукалава, імя У. І. Леніна, 

імя Чапаева, Лёзненская і Чашніцкая «Дубава» партызанскія брыгады. Тут дзейнічалі падпольныя 

райкамы КП(б)Б (верасень 1942 – май 1944) і ЛКСМБ (ліпень – верасень 1941, жнівень 1942 – ліпень 

1944). 

Раён вызвалены войскамі 1-га Прыбалтыйскага і 3-га Беларускага франтоў у ходзе 

праведзенай на першым этапе аперацыі «Баграціён» Віцебска-Аршанскай наступальнай аперацыі 

(23 – 28.06.1944). Г. п. Бешанковічы вызвалены 25 чэрвеня 1944 г. 

Баявыя дзеянні вялі злучэнні 1-га і 60-га стралковых корпусаў 43-й арміі, 2-га і 23-га 

гвардзейскіх стралковых корпусаў 6-й гвардзейскай арміі 1-га Прыбалтыйскага фронту, злучэнні 84-

га стралковага корпуса 39-й арміі 3-га Беларускага фронту, партызанская брыгада 2-я Беларуская 

імя П. К. Панамарэнкі 2-га складу (камандзір М. І. Дзьячкоў), якая 27.06.1944 г. з’ядналася з 

вайсковымі часткамі Чырвонай Арміі 

На тэрыторыі раёна пахаваны 22 Героі Савецкага Саюза. 

